
  
  

उत्तर प्रदेश के तीन शिक्षक राष्ट्रीय शिक्षक पुरस्कार से सम्मानित  

चर्चा में क्यों?
5 सितंबर, 2023 को राष्ट्रपति द्रौपदी मुर्मू ने शिक्षक दिवस के अवसर पर नई दिल्ली के विज्ञान भवन में आयोजित समारोह में उत्तर प्रदेश के तीन
शिक्षकों को राष्ट्रीय शिक्षक पुरस्कार 2023 से सम्मानित किया।

प्रमुख बिंदु
उल्लेखनीय है कि राष्ट्रपति द्रौपदी मुर्मू ने विज्ञान भवन में आयोजित समारोह में देशभर के कुल 75 चयनित शिक्षकों को वर्ष 2023 के राष्ट्रीय
शिक्षक पुरस्कार से सम्मानित किया।
इस शिक्षक सम्मान समारोह में सभी पुरस्कृत शिक्षकों को पुरस्कार स्वरूप 50 हज़ार रुपए नकद, प्रशस्ति-पत्र, शॉल, श्रीफल दिया गया।
इस वर्ष राष्ट्रीय शिक्षक पुरस्कार के लिये उत्तर प्रदेश के तीन शिक्षकों को चुना गया था, जिन्हें राष्ट्रपति द्वारा सम्मानित किया गया।
सम्मानित शिक्षकों में मेरठ के के. एन. इंटरनेशनल स्कूल के प्रिंसिपल सुधांशु शेखर पांडा, बुलंदशहर के चंद्र प्रकाश अग्रवाल और फतेहपुर की
आशिया फारूकी शामिल हैं।
विदित है कि चंद्र प्रकाश अग्रवाल ने शिक्षा के क्षेत्र में बुलंदशहर जनपद का नाम उत्तर प्रदेश सहित पूरे देश में सुर्खियों में लाने का काम किया है।
शिवकुमार जनता इंटर कॉलेज बुलंदशहर का पहला हाईटेक स्कूल है और यहाँ बेटियों को नि:शुल्क शिक्षा दी जाती है। शिक्षा के क्षेत्र में इस स्कूल
का योगदान पूरे बुलंदशहर में सबसे बेहतर है। विद्यालय में आर्यभट्ट खगोलीयशाला स्थापित की गई है, जिसमें विद्यार्थियों को खगोलीय ज्ञान की
जानकारी दी जाती है।
फतेहपुर नगर क्षेत्र के प्राथमिक विद्यालय अस्ती की शिक्षिका आशिया फारूकी ने नवाचार के दम पर विद्यालय का कायाकल्प किया। अकेले पाँच
कक्षाओं का संचालन कर ज्वायफुल लर्निंग से बच्चों में शिक्षा के प्रति रुचि पैदा की। इसका परिणाम है कि तीन वर्ष में स्कूल में पंजीकृत बच्चों की
संख्या 250 पहुँच गई।
राष्ट्रीय शिक्षक दिवस:

वर्ष 1962 से प्रतिवर्ष 5 सितंबर को मनाए जाने वाले इस दिवस का उद्देश्य भारत में स्कूल अध्यापकों, शोधकर्त्ताओं और प्रोफेसरों
सहित अन्य शिक्षकों के योगदान का सम्मान करना है।
भारत के तत्कालीन राष्ट्रपति डॉ. सर्वपल्ली राधाकृष्णन ने छात्रों के उत्सव के अनुरोध की प्रतिक्रिया में उनके जन्मदिन को शिक्षक
दिवस के रूप में मनाने का सुझाव दिया था।

राष्ट्रीय शिक्षक पुरस्कार:
राष्ट्रीय शिक्षक पुरस्कार का उद्देश्य देश के कुछ बेहतरीन शिक्षकों के अनूठे योगदान का जश्न मनाना तथा उन शिक्षकों को सम्मानित
करना है, जिन्होंने अपनी प्रतिबद्धता के माध्यम से न केवल शिक्षा की गुणवत्ता में सुधार किया है, बल्कि अपने छात्रों के जीवन को भी
समृद्ध बनाया है।
ये पुरस्कार प्रत्येक वर्ष 5 सितंबर को भारत के राष्ट्रपति द्वारा प्रदान किये जाते हैं।
पुरस्कार में एक रजत पदक, एक प्रमाण-पत्र एवं 50,000 रुपए की नकद राशि शामिल है।
इस वर्ष पुरस्कार के दायरे में स्कूली शिक्षा तथा साक्षरता विभाग द्वारा चयनित शिक्षकों के अतिरिक्त उच्च शिक्षा विभाग एवं कौशल
विकास मंत्रालय द्वारा चयनित शिक्षकों को भी शामिल किया गया है।

